
Reykjavík 27. febrúar 2020 

Efni: Drög að frumvarpi til laga um breytingu á lögum um slysatryggingar almannatrygginga 

nr. 45/2015   

Samtök atvinnulífsins þakka fyrir tækifærið til að koma að athugasemdum vegna frumvarpsins. 

Samtökin munu koma frekari athugasemdum á framfæri ef ástæða þykir til við frekari skoðun 

á frumvarpinu.  

Í frumvarpinu er lögð til grundvallarbreyting á skilgreiningu vinnuslysahugtaks 

almannatryggingalaga. Í almannatryggingalögum hefur um árabil verið lögð til grundvallar 

sama skilgreining á vinnuslysahugtakinu og í skaðabóta- og vátryggingarétti. Sama skilgreining 

er jafnframt lögð til grundvallar í dönskum, norskum og sænskum rétti. Skilyrði vinnuslyss er 

að um skyndilegan og utanaðkomandi atburð sé að ræða.  

Í frumvarpinu er að mati SA ekki með fullnægjandi hætti gerð grein fyrir áhrifum breyttrar 

skilgreiningar og hugsanlegum kostnaði fyrir ríkissjóð. Stoðkerfisvandamál hafa aukist mikið á 

undanförnum árum og leiða má líkur að því að tilvikum muni fjölga mikið þar sem einstaklingar 

með stoðkerfisvandamál munu sækja um bætur vegna meintra slysa.  

Í kjarasamningum á almennum vinnumarkaði er sama skilgreining lögð til grundvallar og í 

mörgum kjarasamningum jafnframt ákvæði um að sé ágreiningur um bótaskyldu 

vinnuveitanda vegna meints vinnuslyss skuli farið eftir því, hvort slysatrygging ríkisins telur 

skylt að greiða bætur vegna slyssins.  

Áhrifin af því fyrir atvinnulífið hvort um vinnuslys sé að ræða eða ekki eru töluverð enda nýtur 

starfsfólk í vinnuslysatilvikum á almennum vinnumarkaði áunnins veikindaréttar auk þriggja 

mánaða á dagvinnulaunum í stað almenns veikindaréttar. Er það langtum meiri greiðsluskylda 

sem lendir á atvinnurekanda en almennt gengur og gerist í samanburðarlöndum okkar. Í þessu 

samhengi ber þess jafnframt að geta að yfirgnæfandi meirihluti fyrirtækja á Íslandi eru lítil og 

meðalstór.  

Skilyrðið um utanaðkomandi atburð útilokar að áverkar geti talist til vinnuslyss sem mega rekja 

til líkamsástands eða sjúkdóms viðkomandi. Þetta skilyrði útilokar t.d. að það teljist til 

vinnuslyss þegar bakveikur starfsmaður verður óvinnufær við að lyfta byrði. Það að afnema 

áskilnaðinn um utanaðkomandi atburð er grundvallarbreyting sem hefur áhrif langt utan 

slysatrygginga almannatrygginga. Það er því mjög mikilvægt að fram fari mat á áhrifum 

þessara breytinga í víðu samhengi og metnir verði kostir og gallar slíkrar grundvallarbreytingar. 

Við það mat er mikilvægt að haft sé gott samráð við hagsmunaaðila. Ljóst er að þessi breyting 

getur haft víðtæk fjárhagsleg áhrif í atvinnulífinu og því nauðsynlegt að fram fari mat á þeim 

viðbótarkostnaði sem breytingin getur haft fyrir atvinnulífið. Að mati Samtaka atvinnulífsins 



 

 

hefur þess ekki verið gætt með fullnægjandi hætti. Samtökin leggjast því gegn fyrirhugaðri 

breytingu.   

Virðingarfyllst, 

  

_____________________________  _____________________________ 


